
Rhagair
Croeso i Adroddiad Effaith RNIB Cymru, lle rydym yn dathlu ein cyflawniadau 
allweddol rhwng mis Ebrill 2022 a mis Mawrth 2023.

Rydym yn rhagweld byd lle gall pobl ddall ac â golwg rhannol gyfranogi’n 
gyfartal. Wrth i’n tîm dyfu a datblygu eleni, rwy’n hynod falch o’n gwaith a’n 
llwyddiannau.

Rydym wedi comisiynu ymchwil helaeth ac wedi gwrando ar filoedd o bobl i’n 
helpu i nodi’r meysydd a fydd yn gwneud y gwahaniaeth mwyaf. Rydym wedi 
sianelu’r wybodaeth hon i strategaeth symlach i gyflawni newid cymdeithasol 
cynaliadwy, cadarnhaol. Bydd hyn yn mynd â ni ymhellach nag erioed o’r blaen 
wrth herio camsyniadau o golled golwg a sicrhau bod pobl ddall ac â golwg 
rhannol yn gallu cael cymorth ymarferol ac emosiynol pan fydd arnynt ei angen.

Rydym wedi cynnal a mynychu digwyddiadau ac wedi gweithio gyda’r cyfryngau 
ledled Cymru i godi ymwybyddiaeth o’r rhwystrau cymdeithasol y mae pobl 
ddall ac â golwg rhannol yn eu hwynebu bob dydd – a’r hyn y gellir ei wneud 
i’w goresgyn. Mae ein staff a’n gwirfoddolwyr ymroddedig wedi grymuso pobl â 
cholled golwg i gael mynediad at dechnoleg sy’n newid bywydau, deunyddiau 
darllen, grwpiau cymorth a chyfeillio, digwyddiadau teuluol a chyfleoedd 
chwaraeon. Rydym wedi gweithio’n galed i wneud Cymru yn lle mwy cynhwysol i 
fyw ynddo i bawb, o ymgyrchu dros strydoedd mwy diogel a gwybodaeth iechyd 
hygyrch, i rannu canllawiau ar greu amgylcheddau byw a gweithio hygyrch.

• Cynhyrfodd ein hymgyrch Gwna Fe i Wneud Synnwyr y dyfroedd yng 
Nghymru, gyda’r Gweinidog Cyfiawnder Cymdeithasol yn gwneud gofal iechyd 
hygyrch yn flaenoriaeth weinidogol am y tro cyntaf. 

• Cyflwynodd ein digwyddiad rygbi nam ar y golwg (VI) cydweithredol gyda 
Sefydliad Cymunedol Rygbi Caerdydd fwy nag 80 o blant i’r gamp.

• Fe wnaethom gefnogi yn uniongyrchol fwy na 7,700 o bobl o bob rhan o 
Gymru a gysylltodd â ni am ein gwasanaethau ffôn ac wyneb yn wyneb.

Mae wedi bod yn flwyddyn wych, a gobeithio y byddwch yn mwynhau darllen 
am ein huchafbwyntiau.

Ansley Workman 
Cyfarwyddwr RNIB Cymru

Am RNIB Cymru  
RNIB Cymru yw’r elusen colled 
golwg fwyaf yng Nghymru, sy’n 
darparu cymorth a gwasanaethau 
i bobl ddall ac â golwg rhannol, eu 
teuluoedd, ffrindiau, a gofalwyr. Ein 
nod yw gwella bywydau a grymuso 
pobl i addasu i golled golwg a 
chadw eu hannibyniaeth. Rydym yn 
gweithio mewn partneriaeth â chyrff 
cyhoeddus, preifat a thrydydd sector 
ledled Cymru i ddarparu prosiectau, 
hyfforddiant, gwasanaethau, 
gwybodaeth a chyngor.

Rydym yn herio anghydraddoldebau 
drwy ymgyrchu dros newid 
cymdeithasol a gwelliannau i 
wasanaethau. Credwn y dylai 
triniaeth amserol fod ar gael i bawb 
er mwyn atal achosion o golled 
golwg y gellir eu hosgoi, a bod y 
cymorth cywir ar gael i bobl pan nad 
yw atal yn bosibl.

Os oes gennych chi olwg llawn, 
rhywfaint, ychydig neu ddim golwg, 
dylai pawb allu byw bywydau 
annibynnol a chynhwysol, heb 
wynebu annhegwch a gwahaniaethu.

Colled golwg yng 
Nghymru
Amcangyfrifir bod 112,000 o bobl 
yng Nghymru yn byw gyda cholled 
golwg, 3.5 y cant o’r boblogaeth 
(Cyf). Rhagwelir y bydd y nifer hwn 
yn cynyddu un rhan o bump (19 y 
cant) i 133,000 erbyn 2032 ac yn 
dyblu erbyn 2050. Mae un o bob 
pump o bobl 75 oed a hŷn yn byw 
gyda cholled golwg, ac un o bob dau 
berson 90 oed.

I gael gwybod mwy am 
y data ar gyfer eich ardal 
chi, gallwch ddefnyddio 
Adnodd Data Colled Golwg 
rnib.in/SightLossDataTool, 
casgliad mwyaf y DU o setiau 
data iechyd llygaid, ar ein 
gwefan ni.

Gweld colled golwg yn wahanol
Yr her unigol fwyaf y mae pobl ddall 
ac â golwg rhannol wedi dweud 
wrthym maent yn ei hwynebu yw 
sut mae’r cyhoedd yn eu gweld ac 
yn eu trin. Rydym eisiau gwyrdroi 
canfyddiadau anghywir am bobl 
ddall ac â golwg rhannol a newid y 
ffordd y mae pobl yn meddwl ac yn 
gweithredu. Mae newidiadau bach yn 
gwneud gwahaniaeth mawr hyd yn 
oed.

Mae ein tîm Cyfathrebu yn cefnogi 
pobl ddall ac â golwg rhannol drwy 
roi llwyfan iddynt adrodd eu straeon 
a sicrhau eu bod yn cael eu clywed; 
gan herio’r camsyniadau maent yn eu 
hwynebu bob dydd. Mae profiad byw 
pobl sydd â cholled golwg yn siapio 
ein hymgyrchoedd, gyda’u straeon 
yn cael eu hadrodd drwy’r cyfryngau, 
mewn digwyddiadau a thrwy ein 
gwaith ymgyrchu.

Mae ein tîm wedi ehangu eleni, 
gyda dau aelod newydd. Mae hyn 
wedi ein galluogi i ganolbwyntio ar 
hyrwyddo’r gwasanaethau niferus 
rydym yn eu cynnig i bobl ddall 
ac â golwg rhannol yng Nghymru, 
meithrin perthynas gref â’r cyfryngau 
yng Nghymru, trefnu digwyddiadau 
difyr, a chefnogi ein cydweithwyr 
yn yr RNIB yn yr Alban, Gogledd 
Iwerddon a Lloegr gyda’u gwaith 
gwerthfawr.

Cwpan y Byd 2022
Roedd Cai Davies, chwaraewr rygbi 
â cholled golwg, yn ddigon ffodus i 
deithio i Qatar i gefnogi Cymru yng 
Nghwpan Pêl Droed y Byd 2022. 
Fe wnaethom gefnogi Cai i fod 
yn llefarydd ar ran y cefnogwyr ar 
gyfer Radio’r BBC, gan ddweud wrth 
wrandawyr am ei brofiad fel cefnogwr 
rhannol ddall. Cafodd ei gyfweld gan 
newyddiadurwr yn Doha a ffilmiodd 
ddiweddariadau am ei brofiad ar gyfer 
ein sianeli cyfryngau cymdeithasol.

Diwrnod Rygbi VI
Cawsom amser gwych gyda Sefydliad 
Cymunedol Rygbi Caerdydd ym mis 
Chwefror pan wnaethom gydweithio 
ar ddiwrnod rygbi nam ar y golwg 
(VI) ym Mharc yr Arfau Caerdydd, y 
digwyddiad cyntaf o’i fath yn y DU.

Mae llawer o blant a phobl ifanc 
dall ac â golwg rhannol wedi cael 
gwybod na allant gymryd rhan mewn 
chwaraeon neu’n teimlo na allant 
chwarae gyda’u cyfoedion. Nod y 
digwyddiad hwn oedd goresgyn y 
rhwystrau hynny, creu cyfleoedd 
i unrhyw un gymryd rhan mewn 
chwaraeon, ac adeiladu llwybr i helpu 
plant dall ac â golwg rhannol i barhau 
â’u siwrnai rygbi. Sicrhawyd sylw proffil 
uchel, dwyieithog ar y cyfryngau gyda 
BBC Wales, gan gynnwys Wales Today, 
Radio Wales a Radio Cymru.

Venetia Blind
Rydym wedi gweithio gyda’r 
crëwr cynnwys Jake Sawyers ers 
blynyddoedd lawer ac rydym wrth 
ein bodd â’r ffordd y mae’n herio 
camsyniadau am golled golwg 
drwy ei fideos BBC Sesh a’i raglenni 
comedi peilot. Gweithiodd ein tîm 
cyfathrebu gyda Jake yn 2022 i 
sicrhau sylw proffil uchel gan y BBC 
i’w bersonoliaeth arall, y frenhines 
drag Venetia Blind.

Sharp End, rhaglen materion 
cyfoes ITV  
Cafodd ein cyfarwyddwr Ansley a’n 
hymgyrchydd gwirfoddol Howell eu 
cyfweld ar gyfer Sharp End, gan dynnu 
sylw at beryglon e-sgwteri i bobl ddall 
ac â golwg rhannol ac eraill. Aeth 
Howell â newyddiadurwr am dro o 
swyddfeydd RNIB Cymru drwy ganol 
dinas Caerdydd, gan ddangos pa mor 
beryglus y gall e-sgwteri fod.

Llyfrau Braille Cymraeg a 
Diwrnod Braille y Byd
Buom yn gweithio gydag S4C cyn 
Diwrnod Braille y Byd ar raglen 
nodwedd galonogol i Heno. Cafodd 
Martha, plentyn o Ogledd Cymru 
sy’n dysgu darllen braille Cymraeg, 
ei chyfweld ochr yn ochr â’i theulu 
ar gyfer y darn. Hefyd dywedodd ein 
Rheolwr Trawsgrifio, Emma, wrth y 
gwylwyr am Gynllun Darllen Braille 
Cymraeg yr RNIB a sut mae’n helpu 
plant fel Martha ledled y wlad.

Dylunio i unrhyw un, gwell i bawb
Mewn blwyddyn gyffrous i’n tîm Polisi 
ac Ymgyrchoedd, rydym wedi ehangu 
i dîm o dri, gyda Rheolwr Materion 
Cyhoeddus a dau Swyddog Polisi ac 
Ymgyrchoedd ar gyfer Cymru.

Rydym yn siarad yn uniongyrchol 
â’r rhai sy’n gwneud penderfyniadau 
allweddol i egluro’r problemau 
dyddiol y mae pobl ddall ac â golwg 
rhannol yn eu hwynebu. Mae llawer 
o’n gwaith yn canolbwyntio ar gael 
cymdeithas i weld colled golwg 
yn wahanol a galw am sicrhau 
bod safonau dylunio yn hygyrch 
yn ddiofyn.

Rydym yn gwybod faint mae pobl 
ddall ac â golwg rhannol yn dibynnu 
ar drafnidiaeth gyhoeddus i gynnal 
annibyniaeth. Fodd bynnag, rydym 
yn gwybod hefyd y gall bysiau, 
trenau a thacsis fod yn anhygyrch. 
Rydym yn aelod o banel Hygyrchedd 
a Chynhwysiant Trafnidiaeth 
Cymru, lle’r ydym yn eiriol dros 
nodweddion hygyrchedd i bobl sydd 
â cholled golwg.

Mae seilwaith beicio newydd, 
annibendod ar strydoedd, dyluniad 
safleoedd bysiau a chroesfannau 
lliwgar wedi achosi heriau aruthrol i 
bobl sydd â cholled golwg sy’n ceisio 
symud yn eu hardaloedd lleol. Mae’n 
bwysicach nag erioed i ni wella’r 
ymwybyddiaeth o sut mae pobl ddall 
ac â golwg rhannol yn symud ar hyd 
strydoedd, a sut gall newidiadau syml 

greu cymunedau mwy hygyrch a 
chynhwysol.

Mae gan bawb hawl i dderbyn 
gwybodaeth gofal iechyd mewn 
fformatau y gallant eu darllen, ac 
eto mae pobl sydd â cholled golwg 
yn dweud wrthym eu bod yn derbyn 
llythyrau a ffurflenni yn rheolaidd 
mewn ffontiau bach heb gael cynnig 
dewis arall. I lawer o bobl, gallai’r 
ateb fod mor syml â derbyn eu 
llythyr apwyntiad mewn e-bost, ffont 
mwy neu mewn braille. Drwy ein 
hymgyrch gwybodaeth hygyrch ar 
raddfa fawr, rydym wedi ymgysylltu 
â llunwyr polisïau a phenderfyniadau 
allweddol, ac wedi llwyddo i sicrhau 
bod y mater hwn yn cael y sylw sydd 
arno ei angen gan Lywodraeth Cymru 
a gwasanaethau iechyd.

Yr argyfwng costau byw yw un o’r 
problemau mwyaf sy’n wynebu’r wlad 
ar hyn o bryd. Rydym wedi ymateb 
i’r broblem annisgwyl a chynyddol 
hon drwy alw ar lywodraeth y DU 
i godi budd-daliadau yn unol â 
chwyddiant. Rydym wedi ymgysylltu 
â Llywodraeth Cymru i sicrhau bod yr 
ymgyrchoedd am y cymorth sydd ar 
gael i bobl yng Nghymru yn hygyrch. 
Rydym hefyd wedi lansio arolwg ar 
y cyd â Sight Life a Vision Support i 
ddeall yn well y costau ychwanegol 
sy’n gysylltiedig â byw gyda cholled 
golwg, a beth arall y gellir ei wneud 
i gefnogi pobl yn ystod y cyfnod 
anodd hwn.

Uchafbwyntiau 2022-23 
• Ar ddechrau 2022, lansiwyd ein 

maniffesto, Cadw Golwg ar eich 
Cymuned, ar gyfer etholiadau 
awdurdodau lleol mis Mai. 
Cydgynhyrchwyd y maniffesto gyda 
grŵp Ymgyrchwyr RNIB Cymru 
ac roedd yn canolbwyntio ar y 
problemau lleol roeddent yn eu 
hwynebu.

• Ym mis Mawrth 2022, fe wnaethom 
gynnal digwyddiad Cyflwyniad i 
Colled Golwg yn y Senedd. Ein nod 
oedd gwella’r ddealltwriaeth o brofi 
colled golwg, sut mae’n effeithio 
ar etholwyr, a sut gall RNIB Cymru 
gefnogi Aelodau’r Senedd i ddarparu 
gwybodaeth a chyfathrebu mwy 
hygyrch yn eu hardal.

• Ym mis Ebrill 2022, cyhoeddodd 
Pwyllgor Iechyd a Gofal 
Cymdeithasol y Senedd ei adroddiad: 
Aros yn iach? Effaith yr ôl-groniad 
o ran amseroedd aros ar bobl yng 
Nghymru. Aethom ati i ddweud 
wrth y Pwyllgor am nifer o faterion 
sy’n effeithio ar bobl sydd â cholled 
golwg a darparwyd argymhellion 
ar sut gellid mynd i’r afael â’r 
rhain. Roedd y rhain yn cynnwys 
awgrymiadau i wella amseroedd 
aros gofal llygaid, gwell cymorth 
i bobl sy’n profi oedi wrth gael 
triniaeth gofal llygaid, a’r angen am 
i wasanaethau iechyd wella’r ffordd 
maent yn cyfathrebu â chleifion. 
Gwrandawodd y Pwyllgor ar yr 
hyn yr oeddem yn galw amdano a 
gwnaeth argymhellion i Lywodraeth 
Cymru ar sail y dystiolaeth a 
ddarparwyd gennym.

• Dechreuodd 2023 gyda digwyddiad 
arall yn y Senedd yn tynnu sylw at 
bwysigrwydd gwybodaeth iechyd 
hygyrch. Trafododd panel cleifion 
yr heriau maent yn eu hwynebu o 
ran cael mynediad at ofal iechyd 
yn annibynnol, a’r risg y mae 
gwybodaeth iechyd anhygyrch yn 
ei pheri i’w hiechyd. Daeth nifer 
anhygoel o bobl i’r digwyddiad, 
a gynhaliwyd gan Aelod Senedd 
Caerdydd Canolog, a chafwyd araith 
bwerus gan y Gweinidog Cyfiawnder 
Cymdeithasol. O ganlyniad i’n 
hymgyrchu llwyddiannus, rydym 
bellach wedi cael ein gwahodd i 
weithio gyda Llywodraeth Cymru 
a GIG Cymru i wella hygyrchedd 
gwybodaeth iechyd.

Ein gwaith ymgyrchu
Mae’n hollbwysig ychwanegu lleisiau 
ac wynebau at ein hymgyrchoedd, 
yn hytrach na dim ond adrodd 
ar niferoedd ac ystadegau. Er ein 
bod yn gweithio’n strategol gyda 
chyrff llywodraethol a sefydliadau 
cenedlaethol, y ffordd orau i ni gael 
effaith ar lawr gwlad yw drwy ein 
gwirfoddolwyr a’n hymgyrchwyr. 
Dyma’r bobl sy’n llywio ac yn 
arwain ein gwaith, ac yn gyfnewid 
am hynny rydym yn eu cefnogi i 
gynnal ymgyrchoedd llwyddiannus 
ac ymgysylltu â’r rhai sy’n gwneud 
penderfyniadau eu hunain.

Rydym wedi gweld ein hymgyrchwyr 
yn magu hyder, gan ddod o hyd i’w 
llais i siarad am golled golwg a sut 
mae wedi effeithio arnynt. Dyma 
ddwy o’u straeon.

David Reaney, Gwynedd: 
Lledaenu’r gair am golled 
golwg
Cysylltodd David â’r RNIB fel cwsmer 
ar ddechrau’r pandemig ac ymunodd 
ag ychydig o grwpiau ffôn i gael 
cefnogaeth cymheiriaid yr oedd ei 
gwir angen. Mae bellach yn un o’n 
gwirfoddolwyr prysuraf a mwyaf 
ymroddedig. Mae David yn siaradwr 
cyhoeddus medrus sydd wedi rhoi 
sgyrsiau mewn ysgolion i helpu pobl 
ifanc i ddeall colled golwg. Mae hefyd 
yn golffiwr dawnus ac wedi treulio 
oriau lawer yn chwarae i Gymdeithas 
Golff Anabl Ewrop.

Howell Williams, Caerdydd: 
Ymgyrchu dros strydoedd 
hygyrch
Mae Howell yn wirfoddolwr 
Ymgyrchoedd brwdfrydig sy’n siarad 
am beryglon e-sgwteri a beicwyr 
mewn ardaloedd i gerddwyr. Daeth i 
RNIB Cymru yn 2019 ar ôl cael ei daro 
i lawr gan feiciwr, a oedd wedyn wedi 
ei gam-drin yn eiriol am gael colled 
golwg. Mae Howell yn ymddangos 
yn rheolaidd ar y cyfryngau yng 
Nghymru i siarad am strydoedd 
anhygyrch ac mae wedi bod yn 
allweddol wrth sicrhau wardeiniaid 
dinasoedd i helpu i gadw parthau 
cerddwyr yn glir o gerbydau.

Cynllun yr Iaith Gymraeg
Mae Cynllun yr Iaith Gymraeg RNIB 
Cymru yn nodi ein hymrwymiad 
i hyrwyddo ein gwasanaethau 
Cymraeg a darparu gwasanaethau 
a gwybodaeth yn y ddwy iaith 
swyddogol yng Nghymru.
Penodwyd ein Swyddog Iaith 
Gymraeg cyntaf erioed ym mis 
Rhagfyr 2022, sy’n gweithio gyda 
swyddfa Comisiynydd y Gymraeg 
i ddrafftio cynllun newydd. Bydd 
hwn yn cydymffurfio â nod 
ansawdd y Ddarpariaeth Gymraeg, 
gan sicrhau ein bod yn darparu o 
leiaf bum gwasanaeth o ansawdd 
uchel i bobl â cholled golwg drwy 
gyfrwng y Gymraeg.
Mae ein Swyddog Iaith Gymraeg 
yn aelod gweithgar o rwydwaith 
Trydydd Sector Comisiynydd 
y Gymraeg ac wedi gweithio 
gydag Unedau Iaith Gymraeg 
Byrddau Iechyd ledled Cymru 
i godi ymwybyddiaeth o’n 
gwasanaethau a’n hymgyrch 
gwybodaeth hygyrch.
Rydym hefyd wedi bod yn rhan o 
ailddatblygu’r lleisiau synthetig 
Cymraeg, Geraint a Gwyneth, sy’n 
galluogi defnyddwyr darllenwyr 
sgrin i gael mynediad at gynnwys 
Cymraeg ar ddyfeisiau Windows 
drwy ddarparu llais Cymraeg 
sy’n gydnaws â meddalwedd 
gynorthwyol. Mae ein Swyddog 
Iaith Gymraeg yn arwain ar waith 
i ddiweddaru’r lleisiau synthetig 
a sicrhau eu bod ar gael ar fwy o 
blatfformau, fel Apple ac Android.

Dim diagnosis heb gefnogaeth
Rydym eisiau i bawb sy’n profi colled golwg symud yn gyflym o 
ddiagnosis i hyder a phrofi cyfranogiad cyfartal mewn cymdeithas.

Cynllun peilot Llwybr Cymorth 
Gofal Llygaid
Mae’n ddinistriol cael gwybod eich 
bod yn colli’ch golwg, a gall hyn 
gael effaith enfawr ar eich bywyd 
yn ymarferol ac yn emosiynol. Fodd 
bynnag, gyda’r wybodaeth a’r cymorth 
priodol ar yr amser priodol, gall pobl 
symud yn gyflym o ddiagnosis i 
deimlo’n hyderus ac yn wybodus. Mae 
ein gwaith i greu llwybr cymorth sydd 
yn gyson ac yn wreiddiedig yn ennill 
momentwm. Ni ddylai unrhyw un sy’n 
profi colled golwg gael ei adael heb 
gymorth.

Er enghraifft, rydym yn gweithio gyda 
Bwrdd Iechyd Prifysgol Caerdydd a’r 
Fro i gynnal cynllun peilot Profi a 
Dysgu Llwybr Cymorth Gofal Llygaid. 
Bydd hyn yn galluogi optometryddion 
ar y stryd fawr i atgyfeirio eu cleifion 
yn uniongyrchol i Linell Gymorth 
yr RNIB i gael gwybodaeth, cyngor 
a chymorth anghlinigol fel rhan o’r 
system atgyfeirio electronig newydd 
ar gyfer clinigau llygaid.

Rydym wedi gweithio gyda 
sefydliadau yng Nghymru i gynnal 
canllawiau RNIB, sydd wedi’u cynllunio 
i roi’r wybodaeth a’r cymorth sydd eu 
hangen ar bobl gyda cholled golwg i 
wynebu’r dyfodol yn hyderus.

Gwasanaeth Cyswllt Gofal 
Llygaid
Mae ein Swyddogion Cyswllt Gofal 
Llygaid (ECLOs) yn gweithio mewn 
clinigau llygaid ar draws nifer o 
Fyrddau Iechyd yng Nghymru. 
Maent yn rhoi cymorth emosiynol ac 
ymarferol i gleifion i’w helpu i ddeall 
eu diagnosis, delio â’u colled golwg a 
chynnal eu hannibyniaeth.

“ Fe wnaeth ECLO, Sarah, fy 
ffonio i am fy nghyflwr. Roedd 
hi’n hyfryd i siarad â hi a 
chynigiodd lawer o wahanol 
wasanaethau i mi. Roeddwn i 
mor ddiolchgar bod rhywun 
wedi estyn allan gan fy mod 
i’n cael cymaint o drafferth. Fe 
wnes i ddweud y byddwn i’n 
cymryd popeth y gallai hi ei roi 
i mi. ” Sarah*, claf ECLO Cymru.

Cyrhaeddodd ein ECLOs 
4,836 o gleifion, gofalwyr a 
theuluoedd yn 2022-2023, 
a darparu gwybodaeth a 
chymorth i gydweithwyr 
proffesiynol ledled Cymru.

Siarad a Chefnogi
Mae ein gwasanaeth Siarad a 
Chefnogi yn darparu grwpiau cyfeillio 
dros y ffôn wythnosol am ddim i 
oedolion sydd â cholled golwg, sy’n 
meithrin cysylltiad a chymorth gan 
gymheiriaid. Maen nhw’n gyfle i bobl 
rannu profiadau bywyd a thrafod y 
pethau da a’r anfanteision o fyw gyda 
cholled golwg.

• Ymunodd 123 o unigolion o Gymru 
â 150 o grwpiau ffôn sy’n cael eu 
cynnal ar gyfer pobl ledled y DU.

• Drwy gydol 2022-2023, cefnogwyd 
140 o bobl ledled Cymru i fynychu 
grŵp cyfeillio.

Cyrsiau Byw yn Dda gyda 
Cholled Golwg
Mae ein cyrsiau yn rhoi cyfle i 
gysylltu ag eraill, dysgu o’u profiadau 
a chael gwybod am y gwasanaethau 
a’r cymorth sydd ar gael. Dilynir hyn 
gan y cyfle i ymuno â grwpiau ffocws 
ar gyfer pynciau mwy penodol fel 
cyllid, technoleg yn y cartref, codi 
allan, iechyd a lles.

Drwy gydol 2022-2023, 
ymunodd 128 o bobl yng 
Nghymru â’n 13 grŵp ffôn 
Byw yn Dda gyda Cholled 
Golwg.

Cau’r bwlch: Cynhwysiant digidol, 
cyrhaeddiad addysgol a chyflogaeth

Cynhwysiant digidol
Mae pobl sydd â cholled golwg 
ddwywaith yn fwy tebygol o gael 
eu heithrio’n ddigidol o gymharu â’r 
boblogaeth gyffredinol. Mae ein tîm 
Technoleg am Oes a’n gwirfoddolwyr 
yn cefnogi pobl sydd â cholled golwg 
i ymuno â’r byd digidol. Rydym yn 
cynnig cyngor a gwybodaeth am 
ddefnyddio technoleg a datblygu 
sgiliau digidol. Rydym hefyd yn 
gweithio gyda phartneriaid yn y 
gymuned leol i gynnig cymorth 
digidol a gwybodaeth am dechnoleg 
hygyrch ar lefel leol.

Rydym yn cefnogi pobl ar incwm isel 
i aros yn annibynnol drwy ddarparu 
cymorth ariannol i gael mynediad at 
ddyfeisiau digidol drwy ein rhaglen 
grantiau technoleg.

Ledled Cymru yn ystod 2022-2023:

• Cefnogwyd 251 o bobl dros y ffôn 
gyda’u hymholiadau technoleg

• Gwnaeth ein gwirfoddolwyr 
53 o ymweliadau cartref

• Derbyniodd 22 o bobl grantiau 
ariannol i gael mynediad at 
dechnoleg

• Darparwyd 28 o sesiynau 
hyfforddi a gwybodaeth 
i sefydliadau partner.

O ganlyniad:

• Dywedodd 74 y cant o’r bobl sy’n 
defnyddio’r gwasanaeth eu bod 
bellach yn defnyddio technoleg i 
wneud eu bywydau’n haws

• Dywedodd 85 y cant o’r bobl 
sy’n defnyddio’r gwasanaeth eu 
bod bellach yn gwybod ble i gael 
cyngor, gwybodaeth a chymorth 
pan fydd arnynt eu hangen.

Cyrhaeddiad addysgol
Un cyflawniad allweddol i’r tîm yw 
lansiad y Fframwaith Cwricwlwm ar 
gyfer Plant a Phobl Ifanc â Nam ar y 
Golwg ledled y DU, gan gynnwys yng 
Nghymru. 

Wedi’i gydgynhyrchu gan y sectorau 
addysg a nam ar y golwg, mae’r 
fframwaith yn cefnogi arbenigwyr 
sy’n gweithio gyda phlant a phobl 
ifanc â nam ar eu golwg drwy 
ddiffinio’r cymorth sgiliau arbenigol, 
datblygiad ac arfer gorau sydd 
eu hangen i hyrwyddo tegwch a 
chynhwysiant.

Cyflogaeth
Mae’r RNIB yn ymroddedig i leihau’r 
rhwystrau sylweddol y mae pobl ddall 
ac â golwg rhannol yn eu hwynebu 
i gael mynediad at gyflogaeth. Dim 
ond un o bob pedwar o bobl sydd â 
cholled golwg ac sydd mewn oedran 
gweithio sy’n cael eu cyflogi ar hyn 
o bryd, ac ar hyn o bryd mae 11,000 
o bobl sydd â cholled golwg yn y DU 
wrthi’n chwilio am waith. Rydym yn 
gwybod bod llawer o bobl yn gadael 
eu gwaith yn ddiangen bob blwyddyn 
oherwydd nad ydynt wedi cael y 
cymorth yr oedd arnynt ei angen i 
barhau i weithio gyda cholled golwg.

Yn ystod 2022-2023, fe wnaethom 
roi cyngor cyflogaeth, gwybodaeth 
a chymorth i 109 o bobl ddall ac â 
golwg rhannol yng Nghymru, gan 
eu helpu i aros mewn gwaith. Mae 
gwaith cyflogaeth ledled Cymru 
gydag unigolion dall ac â golwg 
rhannol hefyd yn canolbwyntio ar 
gynnig cymorth i gael cyflogaeth a 
hyfforddiant.

Hefyd mae’r RNIB wedi sefydlu 
rhaglen lleoliad gwaith Gweld Gwaith 
yn Wahanol, i gefnogi pobl ddall 
ac â golwg rhannol i sicrhau’r cam 
cyntaf hwnnw ar yr ystol yrfa, neu i 
ddychwelyd i’r gwaith ar ôl seibiant 
gyrfa. Rydym yn edrych ymlaen 
at groesawu dau Gynorthwy-ydd 
Ymgyrchoedd newydd i’n tîm ni yma 
yng Nghymru yn ystod 2023.

Gwasanaethau a 
chefnogaeth

Llinell Gymorth a Gwasanaeth 
Cyngor Colled Golwg
Mae ein Llinell Gymorth ar gael i 
unrhyw un sy’n byw gyda cholled 
golwg. Mae ar agor o 8am tan 8pm 
yn ystod yr wythnos ac o 9 tan 1pm 
ar ddydd Sadwrn. Eleni, cefnogodd 
ein Cynghorwyr Llinell Gymorth 4,174 
o ymholiadau gan bobl ledled Cymru.

Mae ein Gwasanaeth Cyngor Colled 
Golwg yn darparu cymorth emosiynol, 
ymarferol a gwybodaeth hanfodol 
i bobl ddall ac â golwg rhannol, eu 
ffrindiau, eu teuluoedd a gweithwyr 
proffesiynol ar ystod o faterion. 

Rhwng mis Ebrill 2022 a mis Mawrth 
2023, derbyniodd y gwasanaeth 
Cyngor Colled Golwg 867 o 
ymholiadau gan bobl ledled Cymru. 
Roedd y gwasanaeth yn cefnogi pobl 
ddall ac â golwg rhannol, ffrindiau a 
theulu drwy ateb 1,308 o alwadau ac 
ymateb i 519 o e-byst eleni.

Cysylltiad Cymunedol
Mae ein tîm Cysylltiad Cymunedol 
yn cefnogi pobl ddall ac â golwg 
rhannol, a’u ffrindiau a’u teulu, i 
gysylltu ag eraill i gael cymorth gan 
gymheiriaid. Gall y cyfranogwyr 
gwrdd â phobl debyg gyda 
diddordebau cyffredin fel chwaraeon, 
ffilmiau, llyfrau, gemau a chelf a 
chrefft. Gallant hefyd ddarganfod 
beth sydd gan yr RNIB, cymdeithasau 
lleol a’u cymuned i’w gynnig.

“Mae’n fy nghadw i’n gall, rydw i’n 
ynysig iawn felly mae’n fy nghadw 
i fynd. Mae’n braf gwrando ar bobl 
eraill a safbwyntiau gwahanol.” John*, 
aelod o grŵp sgwrsio cymoedd De 
Cymru.

Yng Nghymru drwy gydol 2022-2023:

• Cynhaliodd Cysylltiad Cymunedol 
saith grŵp cymdeithasol dros y 
ffôn misol, pump bob pythefnos 
a thri wythnosol, ynghyd â dau 
grŵp cymdeithasol misol wyneb 
yn wyneb.

• Fe wnaethom gyrraedd 1,498 o 
bobl ddall ac â golwg rhannol, 
ffrindiau, teulu a gweithwyr 
proffesiynol.

• Sicrhaodd grŵp Facebook RNIB 
Connect Cymru 164 o aelodau

• Cefnogwyd 11 o wirfoddolwyr 
i hwyluso ein grwpiau.

Galwadau Swyddog Cyswllt 
Gofal Llygaid 
Mae ffonio yn ôl yn sicrhau bod 
cleifion yn gallu siarad â rhywun 
o’r RNIB am wasanaethau, cyngor 

neu gefnogaeth y gallai fod arnynt 
eu hangen ar ôl gweld ECLO. Mae 
hyn yn rhoi amser i bobl ystyried yr 
wybodaeth maent wedi’i chael ac 
ystyried y gwahanol opsiynau sydd 
ar gael. Rydym hefyd yn sicrhau bod 
unrhyw atgyfeiriadau a wneir yn mynd 
rhagddynt neu wedi’u cwblhau. 

Eleni ffoniodd y tîm 
Cysylltiad Cymunedol 308 o 
bobl yn ôl yng Nghymru.

Cymorth Cyfeillio
Mae ein Cymorth Cyfeillio yn cael 
ei ddarparu gan wirfoddolwyr sydd 
wedi profi colled golwg eu hunain. 
Maent yn estyn allan at aelodau dall 
ac â golwg rhannol o’r gymuned i 
wrando a rhannu eu profiadau eu 
hunain. 

Plant, Pobl Ifanc a Theuluoedd 
(CYPF) 
Mae ein tîm CYPF yn gweithio’n 
uniongyrchol gyda phlant a phobl 
ifanc yng Nghymru sy’n ddall neu â 
golwg rhannol. Mae’r tîm yn rhannu 
gwybodaeth ac arweiniad ar bynciau 
fel cymorth cymheiriaid, canllawiau 
rhieni, y gwasanaethau cymorth sydd 
ar gael a dysgu a datblygu.

Ym mis Tachwedd 2022 fe wnaethom 
gynnal ein digwyddiad Shape and 
Share wyneb yn wyneb cyntaf ers y 
pandemig. Gyda 35 o gyfranogwyr 
o bob rhan o Dde Cymru yn 
ymuno â ni, buom yn edrych ar yr 

arddangosfeydd mewn canolfan 
darganfod gwyddoniaeth leol a 
threulio’r prynhawn yn bowlio.

Hefyd mae ein tîm CYPF wedi 
cyflwyno chwe digwyddiad Shape 
and Share rhithwir, a gyflwynwyd 
yn ystod y pandemig ac maent wedi 
parhau i fod yn boblogaidd ymhlith 
teuluoedd ledled y DU.

“ Cawsom ddiwrnod mor hyfryd 
gyda RNIB ddydd Sadwrn. 
Roedd fy merch wrth ei bodd 
â Techniquest a bowlio ac 
roedd mor braf cael cyfarfod 
a siarad â theuluoedd eraill 
hefyd. Diolch!” Helen*, 
Mynychwr digwyddiad Shape 
and Share.

“ Cawsom ddiwrnod hollol 
anhygoel! Roedd yn arbennig 
o wych cwrdd â chymaint o 
deuluoedd bendigedig. Diolch 
enfawr am ei drefnu, methu 
aros am yr un nesaf.” Mike*, 
Mynychwr digwyddiad Shape 
and Share.

Mae Shape and Share Cymru yn cael 
ei gyllido gan Gronfa Gymunedol y 
Loteri Genedlaethol. 

Gwasanaeth trawsgrifio
Yn RNIB Cymru, rydym yn deall 
pwysigrwydd a grym y gair 
ysgrifenedig. Mae ein gwasanaeth 
trawsgrifio dwyieithog yn helpu i gael 
gwared ar rwystrau i ddarllen drwy 
drawsnewid gwybodaeth yn fformatau 
hygyrch fel braille, print mawr neu 
enfawr, testun electronig neu sain.

Mae’r gwasanaeth yn helpu pobl 
ledled Cymru i gadw mewn cysylltiad 
â’u cymunedau lleol, parhau i 
fynychu grwpiau a gweithgareddau 
cymdeithasol, mwynhau eu hoff 
hobïau, a darllen eu hoff lyfrau a 
phapurau newydd. Rydym hefyd 
yn darparu cerddoriaeth ddalen a 
sgoriau cerddorol hygyrch, yn ogystal 
â mapiau a diagramau cyffyrddol. Mae 
ein tîm bychan yn cael ei gefnogi gan 
wirfoddolwyr ymroddedig.

Rhwng mis Ebrill 2022 a mis Mawrth 
2023, cofnododd ein gwirfoddolwyr 
yng Nghymru:

• 2,174 o oriau – 198 o oriau y mis ar 
gyfartaledd! 

• Cwblhawyd 119 o swyddi 
masnachol

• 418 o swyddi Papurau Newydd, 

• 69 o drawsgrifiadau personol. 

• 60,000 o funudau o lyfrau sain, 
papurau newydd a chylchgronau.

Mae RNIB Cymru yn derbyn grant 
gan Lywodraeth Cymru i gynhyrchu 
deunyddiau cwricwlwm hygyrch i 
ysgolion cyfrwng Cymraeg. Mewn 
partneriaeth ag Athrawon Cymwys ar 
gyfer Plant a Phobl Ifanc â Nam ar y 
Golwg (QTVIs) a chydweithwyr eraill, 

yn ddiweddar buom yn ysgrifennu, 
dylunio a chynhyrchu dau Gynllun 
Darllen Braille Cymraeg newydd, yn 
cynnwys 48 o lyfrau, gyda deinosor 
streipiog o’r enw Zigi yn seren y sioe. 
Ein prosiect nesaf yw datblygu a 
chynhyrchu adnoddau cyn braille i 
gefnogi addysgu plant blynyddoedd 
cynnar a’r rhai ag anghenion 
addysgol arbennig.

“ Rydw i wedi bod gyda 
Trawsgrifio ers pedair blynedd. 
Mae fy mhroblemau iechyd 
i fy hun gyda fy llygaid wedi 
tynnu sylw at bwysigrwydd y 
gwaith, ond hefyd wedi lleihau 
fy argaeledd yn sylweddol. 
Weithiau ni allaf ddarllen o 
gwbl, sydd wedi rhoi cipolwg 
i mi ar yr hyn y mae bod 
yn ddall yn ei olygu mewn 
gwirionedd. Pan fyddaf yn 
gallu darllen, rydw i’n gwneud 
hynny, i helpu’r rhai sy’n llai 
ffodus na fi. Mae gwirfoddoli 
wedi bod yn hwyl, a nawr 
rydw i’n deall yn well sut gallaf 
helpu.” Diane*, gwirfoddolwr 
trawsgrifio.

Anableddau Dysgu a Dementia 
Yn 2022, fe ffurfiodd ein Tîm 
Datblygu Sgiliau Iechyd a Gofal 
Cymdeithasol bartneriaeth â 
Ymddiriedolaeth Gwasanaeth 
Ambiwlans Cymru, Anabledd 
Dysgu Cymru ac awdurdodau lleol 
yng Nghymru i ddarparu ystod o 
gyrsiau hyfforddi. Mynychodd 163 o 
bobl o broffesiynau iechyd a gofal 
cymdeithasol gyfleoedd datblygu yn 
ystod y flwyddyn.

“ Bellach mae gen i well 
dealltwriaeth o’r anawsterau 
mae pobl sydd â cholled golwg 
yn eu hwynebu. Rydw i’n 
bendant yn mynd i fod yn fwy 
ystyriol o sut rydw i’n mynd ati 
i ryngweithio ag eraill. Rydw 
i hefyd yn fwy hyderus wrth 
gefnogi pobl sydd â cholled 
golwg, a fydd yn gwneud 
gwahaniaeth enfawr (er gwell) 
o ran sut rydw i’n cefnogi 
defnyddwyr ein gwasanaeth.” 
Steffan*, mynychwr cwrs yn 
2022.

Gwirfoddoli 
Ni allem gefnogi pobl ddall ac â 
golwg rhannol heb ein gwirfoddolwyr 
anhygoel sy’n cyfrannu’n hael ac yn 
frwdfrydig o’u hamser, eu profiad 
a’u sgiliau. Mae gennym lawer o 
gyfleoedd gwirfoddoli ac rydym yn 
darparu hyfforddiant a chefnogaeth 
i’n holl wirfoddolwyr.
Eleni fe wnaethom gyflwyno Gŵyl 
Gwirfoddoli yng Nghymru, gan 
ddod â gwirfoddolwyr a staff at 
ei gilydd i ddathlu cyfraniad ac 
effaith gwirfoddolwyr yr RNIB. 
Cawsom adborth gwych gan y rhai a 
fynychodd y diwrnod:

“ Roedd yn bleserus ac yn 
ddiddorol clywed rhai o’r 
pethau am wasanaethau’r RNIB 
nad oeddwn i’n gwybod eu 
bod yn bodoli. Yr un wnaeth 
fy nghynhyrfu i yn fawr oedd 
y gwasanaeth trawsgrifio. Cyn 
colli fy ngolwg roeddwn i wedi 
prynu llyfrau yr oeddwn i wedi 
bwriadu eu darllen yn ystod 
fy ymddeoliad ond wedyn 
fe wnaeth colli fy ngolwg roi 
stop ar y cynllun hwnnw. Ond 
roeddwn i wedi cyffroi ychydig 
yn gwrando ar Mary a’r hyn y 
mae hi’n ei wneud, felly byddaf 
yn dilyn y gwasanaeth hwn o 
ddifrif. Methu aros am yr un 
nesaf!”, Halima*, Mynychwr y 
digwyddiad Gŵyl Gwirfoddoli.

Visibly Better Living
Mae Visibly Better Living yn gynllun 
ardystio a ddatblygwyd gan RNIB 
Cymru i ddiwallu anghenion y 
niferoedd cynyddol o bobl â cholled 
golwg sy’n byw mewn tai gwarchod a 
chartrefi gofal ychwanegol.

Pan fydd staff tai a gofal yn deall mwy 
am anghenion pobl hŷn sydd â cholled 
golwg, gall tenantiaid gael eu grymuso 
i adennill rhywfaint o annibyniaeth, 
gan fod angen llai o gymorth gyda 
thasgau bob dydd. Mae’r wybodaeth a 
geir drwy’r hyfforddiant yn rhoi’r hyder 
i ddarparwyr gofal drin problemau 
a gweithio tuag at well gofal, 
gwasanaeth, cynnal a chadw a dylunio.

Drwy gydol 2022, cwblhaodd 
tri o dai gwarchod a dau 
gartref gofal ychwanegol yr 
ardystiad Visibly Better Living, 
gan ddod â’r cyfanswm bellach 
i 54 o gartrefi byw â chymorth 
ardystiedig yng Nghymru.

Hefyd bu tîm Visibly Better Living yn 
gweithio gyda Chomisiwn y Senedd 
i ddangos sut gall newidiadau bach, 
fel defnyddio lliwiau cyferbyniol 
ar gyfer arwyddion wal, wella 
hygyrchedd yr adeilad.

Ffrindiau Golwg
Mae ein prosiect Ffrindiau Golwg 
yn cael ei ariannu gan Lywodraeth 
Cymru i ddarparu hyfforddiant am 
ddim i staff, gofalwyr ac aelodau 
teulu. Y nod yw creu rhwydwaith 
o Ffrindiau Golwg ledled Cymru 
sydd â’r sgiliau a’r wybodaeth i 
adnabod, deall a chefnogi pobl hŷn 
sy’n byw gyda cholled golwg. Hyd 
yn hyn, rydym wedi gweithio gyda’r 
Gymdeithas Alzheimer, RNID, Sense 
a’r Innovate Trust, yn ogystal â 13 o 
sefydliadau tai ledled Cymru.

Mae ein hyfforddiant hygyrch 
yn digwydd drwy fodiwlau byr, 
byw, ar-lein neu sesiynau wedi’u 

recordio. Mae’r modiwlau’n cynnwys 
deall ac adnabod colled golwg, 
amgylcheddau cynhwysol, cyfathrebu 
hygyrch, cyferbyniad golau a lliw, a 
chynhyrchion a all wneud bywyd yn 
haws yn y cartref.

Eleni aethom ati i feithrin sgiliau a 
gwybodaeth 196 o bobl i adnabod, 
deall a chefnogi pobl hŷn sy’n 
byw gyda cholled golwg. Mae’r 
prosiect hefyd wedi hyfforddi 14 o 
weithwyr proffesiynol i ddarparu 
hyfforddiant Ffrindiau Golwg yn 
eu sefydliadau eu hunain. 

Edrych ymlaen
Ar ôl blwyddyn gyffrous, bydd 
RNIB Cymru yn gweithio’n galetach 
nag erioed i oresgyn y rhwystrau i 
bobl ddall ac â golwg rhannol yng 
Nghymru.

Byddwn yn datgelu canlyniadau 
ein hymchwil manwl i sut mae’r 
argyfwng costau byw yn effeithio ar 
bobl ddall ac â golwg rhannol yng 
Nghymru. Bydd hyn yn ein galluogi 
i adeiladu ymgyrch gref dros newid, 
gan godi ymwybyddiaeth o gostau 
ychwanegol colled golwg.

Byddwn yn gweithio gydag 
awdurdodau lleol ledled Cymru 
i wella hygyrchedd a diogelwch 
ein cymunedau, gan gynnwys 
hygyrchedd seilwaith bysiau a beicio 
newydd a thrafnidiaeth gyhoeddus.

Byddwn yn gweithio gyda 
chydweithwyr yn y timau Technoleg, 
Arloesi a Phartneriaethau i gynyddu 
hygyrchedd ein Lleisiau Synthetig 
Cymraeg ac i sicrhau eu bod ar gael 
ar ystod ehangach o blatfformau, fel 
Apple ac Android.

Byddwn yn gweithio’n agos gyda 
chrëwyr cynnwys a’r cyfryngau yng 
Nghymru i gynyddu cynrychiolaeth 
gadarnhaol o bobl ddall ac â golwg 
rhannol a gwyrdroi canfyddiadau 
anghywir y cyhoedd.

Byddwn yn parhau i ddarparu 
gwybodaeth, gwasanaethau a 
phrofiadau sy’n newid bywydau i 

bobl â cholled golwg ledled y wlad.

Rydym yn edrych ymlaen yn fawr at 
weld beth ddaw yn ystod y flwyddyn 
nesaf. Hoffem fanteisio ar y cyfle 
hwn i ddiolch i’n gwirfoddolwyr, ein 
hymgyrchwyr a’n codwyr arian sy’n 
gwneud y gwaith hwn yn bosibl.

Llinell Gymorth yr RNIB:

  0303 123 9999

Ymunwch â’r sgwrs ar 

  Twitter/@RNIBCymru 

  Facebook/RNIBCymru  

© Elusen gofrestredig yr RNIB yng Nghymru a Lloegr (226227), Yr Alban (SCO39316) ac ar Ynys Manaw (1226). Hefyd 
yn gweithredu yng Ngogledd Iwerddon

